
Ք. Երևան, 30 հունվարի 2026 թվական
Սննդամթերքի անվտանգության տեսչական մարմնի (այսուհետ՝ նաև ՍԱՏՄ) կառավարման խորհրդի (Խորհուրդ) հերթական նիստի
Մասնակցում էին՝
Գ․ Պապոյան –  ՀՀ Էկոնոմիկայի նախարար (Խորհրդի նախագահ)
Տ. Սարգսյան – ՀՀ Էկոնոմիկայի նախարարի տեղակալ 
Ժ. Խառատյան – ՀՀ Վարչապետի աշխատակազմի տեսչական մարմինների   
                   աշխատանքների համակարգման գրասենյակի ղեկավարի տեղակալ 
Կ. Չիլինգարյան – <<Սպառողների խորհրդատվության կենտրոն>> հասարակական 
                            կազմակերպության նախագահ 
Հ․ Զաքոյան – Հայաստանի ազգային ագրարային համալսարանի ռեկտոր
Ա․Պողոսյան – ՀՀ Ֆինանսների նախարարի տեղակալ
Ա․Պետրոսյան – ՓՄՁ համագործակցության ասոցիացիա հասարակական
                         կազմակերպության կառավարման խորհրդի անդամ

Բացակայում էին՝ 
Լ. Նանուշյան – ՀՀ Առողջապահության նախարարի առաջին տեղակալ 
Օ. Աբրահամյան – ՀՀ արդարադատության նախարարի տեղակալ 
Վ․ Բագիյան - ՀՀ ԳԱԱ <<Հայկենսատեխնոլոգիա>> ԳԱԿ-ի <<Մանրէների ավանդադրման կենտրոն>> հիմնարկի ղեկավար,կ․գ․թ․,դոցենտ 

Հրավիրված էին՝
Տ. Պետրոսյան - ՍԱՏՄ ղեկավար
Հ․ Սարգսյան    - ՍԱՏՄ ղեկավարի տեղակալ
Մ. Գրիգորյան – ՍԱՏՄ որակի ապահովման վարչության պետ
Մ. Հայրապետյան–ՍԱՏՄ իրավական աջակցության և փաստաթղթաշրջանառության վարչության պետի պարտականությունները կատարող
Ա․Ստեփանյան  - Խորհրդի քարտուղար
   Ողջունելով ներկաներին՝ Խորհրդի նախագահ Գ․ Պապոյանը առաջարկեց հաստատել օրակարգը:

Օրակարգը հաստատվեց միաձայն․
   Սննդամթերքի անվտանգության տեսչական մարմնի 2025 թվականի տարեկան հաշվետվությանը հավանություն տալու մասին՝
     Օրակարգային hարցը զեկուցեց ՍԱՏՄ ղեկավար Տ․Պետրոսյանը։
        Տ․Պետրոսյանը սահիկաշարերի միջոցով ներկայացրեց 2025 թվականի տարեկան հաշվետվությունը, անդրադարձավ վերահսկողական գործընթացներին, որոնք իրականացվել են անասնաբուժության, բուսասանիտարիայի, սահմանային վերահսկողական ոլորտներում, նշեց, որ 2025 թվականին ՍԱՏՄ-Ի կողմից իրականացվել է թվով 7569 վերահսկողական միջոցառումներ, պլանային և ոչ պլանային ստուգումներ, դիտարկումներ, մշտադիտարկումներ, ինչի արդյունքում հայտնաբերվել է 1819 խախտում։ Ղեկավարը նշեց, որ հաճախ հանդիպող խախտումների թվում են՝ պիտանիության ժամկետն անցած կամ վտանգավոր սննդամթերքի իրացում, պահման պայմանների խախտում, անձնական հիգիենայի և սանիտարահիգիենիկ նորմերի խախտումներ, անվտանգությունը հավաստող փաստաթղթերի բացակայություն, սննդի շղթայում ներգրաված անձնակազմի բժշկական զննությունների խախտումներ, ՎՎՀԿԿ (HACCP) համակարգի սկզբունքների վրա հիմնաված ընթացակարգերի ներդրման բացակայություն, ոչ սպանդանոցային ծագման մսի իրացում, հիվանդ կենդանիների վաճառք և սանիտարական սպանդի ենթարկելուց հրաժարում։
       
    ՍԱՏՄ ղեկավարը ներկայացրեց իրականացված պլանային ստուգումները, մասնավորապես նշեց, որ 2025 թվականի ստուգումների տարեկան ծրագրով նախատեսված է եղել իրականացնել 1010 պլանային ստուգում, որոնցից իրականացվել է 697-ը։ 645 տնտեսավարողի մոտ հայտնաբերվել են խախտումներ։ Հարկ է նշել, որ չնայած որ թվային ցուցանիշներով պլանը ամբողջությամբ չի կատարվել, սակայն հաշվի առնելով, որ 313 տնտեսավարող դադարեցրել է գործունեությունը, լուծարվել կամ  փոխել գործունեության ոլորտը,  այս համատեքստում կարող ենք համարել պլանը իրականացված։
    Իրականացվել է ոչ պլանային 685 ստուգում, որից 365-ի դեպքում խախտումներ չեն արձանագրվել, ինչը վկայում է, որ բողոքները երբեմն անհիմն են։ Խախտումներ արձանագրված 320 տնտեսավարողներ ենթարկվել են վարչական պատասխանատվության։
     2025թ-ին իրականացվել է 886 դիտարկում, որից 540-ի դեպքում անհամապատասխանություններ են արձանագրվել, դրանք եղել են թե´ սննդամթերքի և թե´ պեստիցիդների ոլորտներում։ Տ․Պետրոսյանը ներկայացրեց 2025 թվականին սննդամթերքի մասով ըստ ոլորտների /հացի, պաղպաղակի, կաթնամթերքի, մսամթերքի, ջրի, ալկոհոլի և այլն, համապատասխանաբար ըստ արձանագրված խախտումների քանակի։ Տ․Պետրոսյանը նշեց նաև, որ իրականացվել է արագ արձագանքման ոլորտի 43 դիտարկում, որոնցից 13-ի մոտ արձանագրվել են խախտումներ։ Պեստիցիդների մասով իրականացվել է 170 դիտարկում, արձանագրվել 10 խախտում։ 
     Մշտադիտարկումների մասով  Տ․Պետրոսյանը նշեց, որ 2025 թ․ իրականացված բուսասանիտարական մշտադիտարկումների արդյունքում հայտնաբերվել է 11 կարանտին օրգանիզմ։Նշեց առավել հաճախ հանդիպող խախտումները։
     2025թ․իրականացվել է 5301 անասնահամաճարակային մշտադիտարկում, 314 տնտեսավարող ենթարկվել են վարչական պատասխանատվության, որից 265-ը ոչ սպանդանոցային մսի իրացման համար։ Նա նշեց, որ խիստ վերահսկողություն է իրականացվում սպանդանոցային մորթի նկատմամբ, այդ մշտադիտարկումները իրականացվում են Հայաստանի Հանրապետության ամբողջ տարածքում և բավականին մեծ ծավալի աշխատանք է կատարվում։ 2025 թվականին  իրականացված մշտադիտարկումների արդյունքում առգրավվել է 8 տոննա միս։
       ՍԱՏՄ ղեկավարը ներկայացրեց վերահսկողության և առգրավվման ամբողջական գործընթացը, ինչպես նաև նշեց, որ ստուգումների պլանը հաստատվում է նախորդ տարի և փաստացի ստուգման եռամսյակներում տնտեսավարողների գործունեությունը դադարեցված է եղել։ 
	ՍԱՏՄ ղեկավարը նշեց, որ տեսուչները մեկ այցով չեն բավարարվում և հետևողական են գործունեությունը դադարեցրած տննտեսավարողների հարցում։
         Թեժ գծի մասով ՍԱՏՄ ղեկավարը ներկայացրեց, որ դրանց մեջ ներառված են ոչ միայն 118 հեռախոսահամարին ստացված զանգերը, այլև ԶԼՄ-երից, էլփոստից և սոցիալական հարթակներից ստացված տեղեկատվությունը։ 2025թ․ ստացվել է մոտ 9394 զանգ, որոնցից 575 եղել է ահազանգ։ 270 ահազանգ վերաբերել է սննդամթերքի անվտանգությանը, իսկ 305՝ անասնաբուժությանը՝ 
        2025թ․ ստացվել է 202 դիմում-բողոք, որոնցից 143-ը սննդամթերքի անվտանգության 22-ը՝ անասնաբուժության և 4-ը՝ բուսասանիտարիայի ոլորտներում։ Վարչական կարգով բողոքարկվել է 33 վարչական ակտ, որից 27-ը մնացել է անփոփոխ։
       Ղեկավարը անդրադարձավ նաև սննդային գործոնով պայմանավորված թունավորման դեպքերին, արձանագրելով, որ նկատվում է դրական դինամիկա։ 2025 թվականին արձանագրվել է 21 թունավորման դեպք, տուժել 64 մարդ։ Ամենամեծ թունավորման դեպքը /12 քաղաքացի/ գրանցվել է Կամիտասի պողոտայում գործող հանրային սննդի օբյեկտում /շաուրմա/։
	2025 թ․ կայացվել է արտադրական գործունեությունը կասեցնելու վերաբերյալ 200 որոշում, որոնցից 131-ը հետագայում վերաբացվել են։ Կասեցումների թվի աճը պայմանավորված է քաղաքացիների բողոքների հիման վրա կատարված ստուգումներով։ 200 կասեցումից 101-ը եղել է ոչ պլանային ստուգումների, դիտարկումների և մշտադիտարկումների արդյունքում։
	2025թ․ ընդունվել է վարչական պատասխանատվություն կիրառելու մասին 1455 որոշում, ընդամենը գումարը կազմել է 339 466 986, տարեվերջին գանձվել է մոտ 270 մլն, ինչը 2023-2024 թվականների համեմատ ավելացել է։ 
        2025թ․ներկայացվել է  է ներմուծման 32730 և   28786 արտահանման  հայտ։ Տրամադրվել են արտահանման 6210 անասնաբուժական  սերտիֆիկատ և 22310 բուսասանիտարական հավաստագիր։ Ըստ էության ակնհայտ է, որ բուսասանիտարական ոլորտի արտահանումների քանակը էապես ավելին է, քան անասնաբուժական ոլորտում։ Սահմանային պետական վերահսկողության ընթացքում 2025 թվականին արգելվել է 54 խմբաքանակի ներմուծում, որոնցից 51-ը լաբորատոր, 3-ը՝ անհամապատասխանությունների հիմքով։ Ներմուծված և արտահանված կենդանի կենդանիների մասով կարող ենք ասել, որ այս տարի առավել շատ ներմուծվել է խեկ, իսկ արտահանվել մեկ։ 
     Հանրային իրազեկման աշխատանքերը 2025 թվականին կրկնապատկվել են, սոցիալական ցանցերի ընդհանուր դիտումները կազմել են 11 մլն։ HACCP համակարգի իրազեկման մասով դեկտեմբեր ամսին  7 մարզում իրականացվել են արշավներ, ինչը նախատեսվում է շարունակել նաև 2026 թվականին։ 
    ՍԱՏՄ մարմնի ղեկավարը ներկայացրեց նաև գործառույթների թվայնացումները, Արգուս Ֆիտոս և Արմֆիտոս համակարգերի, ձկների արտահանման վերաբերյալ է։ Ղեկավարը նշեց նաև, որ այժմ տեսուչների կողմից վերահսկողությունը թղթային տարբերակի հետ զուգահեռ  իրականացվումն է նաև պլանշետների միջոցով, ինչը  ավելի թափանցիկ է դարձնում վերահսկողությունը և  հնարավորություն է տալիս ավտոմատացված կերպով ներբեռնել ստուգման ընթացքում կատարված նկարները։ Սակայն այս գործընթացը  դեռ ամբողջությամբ թվայնացված չէ։ 
     Ամփոփելով իր խոսքը՝ ՍԱՏՄ ղեկավար Տ․ Պետրոսյանը ներկայացրեց 2026 թվականին նախատեսվող հիմնական թիրախային աշխատանքները, մասնավորապես՝ HACCP համակարգի, ռիսկայնության վերլուծության, ագրոքիմիկատների, պեստիցիդների, սպանդանոցների, ՍԱՏՄ գործառույթների թվայնացման  և սպանդանոցներում թիրախային վերահսկողության վերաբերյալ։
     Կ․Չիլինգարյանը  հարցրեց՝ թունավորման հետ կապված ի՞նչ արդյունքներ են եղել։
     Տ․Պետրոսյանը պարզաբանեց, որ հաշվետվության մեջ ներկայացված 12 անձի թունավորման պատճառը եղել է հավի միսը։ Կատարվել են նմուշառումներ, լաբորատորիան խնդիրները հաստատել է։ Ապահովվել է հետագծելիությունը, գործունեությունը կասեցվել է։ Նա նշեց նաև, որ յուրաքանչյուր թունավորման դեպք պարտադիր կերպով հետևողականորեն վերահսկվում է։
     Կ․Չիլինգարյանը  նաև անդրադարձավ ապրանքների մակնշմանը՝ նշելով, որ շատ ներմուծված ապրանքների վրա կամ բացակայում է հայերեն  մակնշումը, կամ թերի է, անընթեռնելի և դա համատարած խնդիր է։ Ինչպես նաև հետաքրքրվեց, թե ինչ աշխատանքներ են տարվում տնտեսավարողների մոտ ապրանքների՝ հայերեն  մակնշվածքի պարտադիր լինելու մասով։
     Տ․Պետրոսյանը անդրադառնալով բարձրացված հարցին, նշեց, որ նման խախտումներ հայտնաբերվել թե´ դիտարկումների, թե´ պլանային և ոչ պլանային ստուգումների ժամանակ։    
      ՍԱՏՄ ղեկավարը նշեց, որ այդ խնդիրը ներմուծողինն է, ինչպես նաև պարզաբանեց ԵԱՏՄ երկրներից ներմուծման /տեղափոխման/  առանձնահատկություններն ու ընթացակարգը, հավելեց, որ այս խնդրի լուծումը վարչական տուգանքի չափի ավելացումն է։
     Տ․Սարգսյանը, շնորհակալություն հայտնելով բովանդակային հաշվետվության համար, շեշտեց դրական դինամիկան նախորդ տարիների նկատմամբ, նաև անդրադարձավ գիտական կենտրոնի՝ անասնաբուժության ոլորտում ռիսկի վերլուծություն անելու լիազորությանը, նշեց, որ  ՍԱՏՄ ներկայացնի  առաջարկություններ 2026 թվականի պլանը մշակելու համար։  Տ․ Սարգսյանը նաև անդրադարձավ հաշվետվությունում առկա օրենսդրական փոփոխությունների առաջարկություններին։ Նա նկատեց, որ այդ առաջարկությունների մի մասը տեղ են գտել նաև նախորդ տարվա հաշվետվության մեջ և առաջարկեց կազմել ժամանակացույց և սահմանել պատասխանատու մարմիններ այդ փոփոխությունները կատարելու  նպատակով։  Տ Սարգսյանը անդրադարձավ նաև ստուգման փուլում գործունեությունը դադարեցրած տնտեսավարողներին՝ առաջարկելով նախաձեռնել օրենսդրական փոփոխություններ, որի արդյունքում տնտեսավարողը տեղեկացված չի լինի նախատեսվող ստուգման մասին, քանի որ հնարավոր է, որ հենց ստուգման հանգամանքով պայմանավորված դադարեցնում են և որոշակի ժամանակ անց վերսկսում են գործունեությունը։  Տ․Սարգսյանը նաև անդրադարձավ առանց ՍԱՏՄ-ի թույլտվության անասնաբուժական և բուսասանիտարական բեռների մաքսային ձևակերպումների դեպքերին և նմանատիպ խնդիրներից խուսափելու համար ևս առաջարկեց օրենդրական փոփոխություններ։ 
ՍԱՏՄ ղեկավարը նշեց, որ կողմ է այդ փոփոխությունները կատարելուն, նշեց, որ խնդիրը բավականին մեծ է և յուրաքանչյուր ամիս նման դեպքերի մասով ՍԱՏՄ-ն տվյալներ է ուղարկում ՊԵԿ-ին։ Հետագայում նաև վերահսկողական բնույթի խնդիրներ են առաջանում։
      Տ․Սարգսյանը ներկայացրեց նաև բուսական և կենդանական ծագման մթերքներում ԳՁՕ-ի և մնացորդային նյութերի հայտնաբերման մասին։ Արդյո՞ք անհրաժեշտություն չկա անդրադառնալու նաև այլ մթերքներին, հաշվի առնելով այն հանգամանքը, որ Կառավարության ծրագրում ներառված է նաև կաթի մոնիթորինգը։  Տ․Սարգսյանը նշեց նաև, որ լիազոր մարմինը վերահսկողություն է իրականացնում կերի   անվտանգության ոլորտում, արդյոք 2026 թվականին դա նախատեսված չէ։
       ՍԱՏՄ ղեկավարը ներկայացրեց կաթնամթերքում շեղումների հայտնաբերման համար այս տարի գործընթաց է նախաձեռնվել, ինչպես նաև նշեց, որ այս  պահին կա բաց, որոշակի թերություններ  անասնաբուժական կլինիկաների և կերի շուկայի վերահսկողության ոլորտներում։ Նախատեսվում է մշակել մեխանիզմ վերահսկողություն իրականացնելու համար։
       Տ․Սարգսյանը հավելեց, որ այդ մասով առկա են օրենսդրական բացեր, ինչի ուղղությամբ ներկայումս աշխատանքներ են տարվում։ 
       Ինչ վերաբերում է 313 գործունեությունը դադարեցրած տնտեսավարողներին, ՍԱՏՄ ղեկավարը ևս մեկ անգամ հավելեց, որ 2026 թվականի ստուգումների տարեկան ծրագիրը կազմելիս մեծ փոփոխություններ են կատարվել և հաջորդ տարվա հաշվետվության մեջ նախատեսվում է այդ թվի զգալի իջեցում։
       Գ․Պապոյանը, անդրադառնալով չիրականացված ստուգումների հարցին, ճշտեց՝ արդյոք այդ ձեռնարկությունները դե ֆակտո են փակվել, թե դե յուրե։ Հնարավոր է արդյո՞ք ընկերությունները անվանափոխվեն կամ այլ խորամանկությունների դիմելով շարունակեն գործունեությունը։ 
       ՍԱՏՄ ղեկավարը նշեց, որ 2025թ ստուգումների համար հիմք են հանդիսանում սննդի շղթայի օպերատորների բազայում գրանցված տնտեսավարողները և երբեմն հանդիպում են իրավիճակներ, երբ ընկերությունը գրանցված է լինում օպերատորների բազայում, հետագայում դադարեցնում է գործունեությունը, բայց շարունակում է մնալ այդ օպերատորների բազայում։ 313 փակված ընկերությունների  մի մասը նմանատիպ դեպքեր են եղել։ Սակայն բացառված չեն նաև դեպքերը, երբ որոշ կազմակերպություններ փորձել են տարբեր ելքեր գտնել ստուգումներից խուսափելու համար։ 
      Գ․Պապոյանը նշեց, որ որ եթե նախատեսված ստուգումների մի մասը այդ պատճառով հնարավոր չի եղել իրականացնել, հարկավոր է լուծումներ գտնել, ստեղծել օրենսդրական հիմքեր, եթե չկան, տվյալ տնտեսավարողներին հայտնաբերելու և ստուգելու ուղղությամբ։ 
       Տ․ Պետրոսյանը նշեց, որ սննդի շղթայի օպերատորների բազայում գրանցված չլինելու համար նախատեսված է տուգանք, սակայն մեծ թվով կազմակերպություններ միտումնավոր չեն գրանցվում, հետագայում ստուգումներից խուսափելու նպատակով։ Այս պահին նախատեսվում է այդ 100000 ՀՀ դրամ տուգանքը դարձնել 1 մլն ՀՀ դրամ։
       Ա․Պետրոսյանը,  անդրադառնալով քննարկվող հարցին, նշեց, որ տուգանքի մեծացումը կարող է ազդել սննդի շղթայի օպերատորների բազայում գրանցվելու վրա, սակայն կարող են լինել նաև այլ լուծումներ օրենսդրական փոփոխություններ անելով, պարտադրելով գրանցվել այդ համակարգում։  
       Անդրադառնալով բուսասանիտարական ոլորտի խնդիրներին՝ Գ․Պապոյանը հետաքրքրվեց՝ արդյոք խնդիրները բացահայտվում են միայն արտահանման ժամանակ, քանի որ դա ամբողջական պատկերը չի արտացոլի, հաշվի առնելով, որ դրանց մի մասը չի արտահանվում, ուղարկվում է վերամշակման կամ վաճառվում տեղական շուկայում, օրինակ, հարավամերիկյան ցեցի խախտումների թիվը քիչ է։ 
       Տ․Պետրոսյանը ներկայացրեց, որ մի մասը հայտնաբերվում է արտահանման փուլում, մյուսը մշտադիտարկումների արդյունքում և լինում են դեպքեր տվյալ երկիր ներմուծելուց հետո այդ  երկրի գործընկերների տեղեկացմամբ է պարզվում, որոշ կարանտին օրգանիզմների դեմ արդյունավետ պայքար է իրականացվել, նմուշառում իրականացվում է վակցինացված բերքից, այդ պատճառով խախտումների թիվը նվազել է։ 		                                                                                                                                                                                             
      Գ․Պապոյանը, անդրադառնալով անասնահամաճարակային մշտադիտարկումներին, նշեց, որ չնայած մշտադիտարկումների թիվը ավելացել է, հայտնաբերված խախտումների թվի նվազում է դիտվում։ Արդյոք սպանդանոցային գործունեությունը բարելավվել է, քանի որ արձանագրվել են ընդամենը 6 տոկոս խախտումներ /2024 թ․ արձանագրվել էր 17 տոկոս/։ Նա նշեց, որ, այնուամենայնիվ, սպանդանոցային գործունեության մասով կան չլուծված խնդիրներ, չնայած մշտադիտարկումների թվի ավելացմանը, շարունակում է գերակշռել բակային մորթը, ծախսվել են ռեսուրսներ, արձանագրված խախտումները չեն արտացոլում իրական վիճակը՝ հաշվի առնելով նաև սպառված մսի ծավալները։
	Տ․Պետրոսյանը պարզաբանեց, որ ներկայումս վաճառքի կետերում ավելացել է սպանդանոցային ծագման և կնիքով մսի իրացումը, սակայն խնդիրն առավել վերաբերում է սպանդանոցների կողմից տրված ձև 5-ի օրինականությանը /առավել մեծ է խնդիրը խոզի մսի մորթի մասով/։ ՍԱՏՄ-ն հանցանքի մասին հաղորդում է ներկայացրել իրավասու մարմիններ։
	Գ․Պապոյանը շեշտեց, որ լուծումը թվայնացման մեջ է։ Անհրաժեշտ է ձևավորել ճիշտ համակարգ, ապահովել հետագծելիություն, պարզել մորթի քանակը, վճարված հարկերը։ Անհրաժեշտ է նաև բարձրացնել մշտադիտարկումների որակը, քանի որ դրա վրա ծախսված ռեսուրսների և արդյունքների անհամամասնություն է նկատվում։ 
	Հ․Զաքոյանը նշեց, որ անհրաժեշտ է ուշադրություն դարձնել սպանդանոցների արտադրողականությանը, ռեսուրսներին, մասնագետներին։ 
	Տ․ Սարգսյանը ավելացրեց, որ արձանագրված խախտումների թիվը քիչ է՝ հաշվի առնելով սպառման ծավալները, սպանդանոցում իրականացված մորթի քանակը։ 
	Տ․Պետրոսյանը պարզաբանեց, որ սպանդանոցների գործունեությունը ևս ՍԱՏՄ ուշադրության կենտրոնում է, կան կասեցված, նորից վերաբացված, պատասխանատվության ենթարկված սպանդանոցներ։ Արձանագրվել են դեպքեր, երբ սպանդանոցի հզորությունը չի համապատասխանել փաստաթղթերով ներկայացված մորթի թվին, ՍԱՏՄ-ն դիմել է համապատասխան մարմիններին։
	Ա․ Պողոսյանը ներկայացրեց, որ նշված երևույթը գնահատվում է որպես անապրանք փաստաթղթի դուրսգրում, ինչը ենթադրում է խիստ պատասխանատվություն թե´ դուրսգրողի և թե´ ստացողի նկատմամբ։ Հարկավոր է նմանատիպ դեպքերի հետ կապված տեղեկատվությունը փոխանցել ՊԵԿ։ 
       Գ․ Պապոյանը նշեց, որ հաշվետվությունը լավ առիթ է վերհանելու խնդիրները և արդյունքում անհրաժեշտ է պաշտոնական գրությամբ տվյալ սպանդանոցների վերաբերյալ դիմել ՊԵԿ, 2026թ․ չպետք է անել այնպես, ինչպես 2025թ․-ին։
	Գ․Պապոյանը ուշադրություն դարձրեց մշտադիտարկումների թվի աճի, արձանագրված խախտումների թվերի կրճատման և միաժամանակ թունավորման դեպքերի ավելացման վրա՝ նշելով, որ առկա է որոշակի անհամապատասխանություն։ Նշեց, որ առկա է 2 հարց՝ 1․ սպառողների իրավունքների պաշտպանության և քաղաքացիների առողջության, 2․ մրցակցության։ Գ․Պապոյանը մտահոգիչ է համարում անասնահամաճարակային մշտադիտարկումների արդյունավետության հարցը, առաջարկեց ՍԱՏՄ-ի, Էկոնոմիկայի նախարարության և Տեսչական մարմինների համակարգման գրասենյակի հետ համատեղ գտնել կոնկրետ օրենսդրական լուծումներ, որոնք հնարավորություն կտան դրանց արդյունավետությունը բարձրացնելու ուղղությամբ։
	Սննդամթերքի անվտանգության տեսչական մարմնի 2025 թվականի տարեկան հաշվետվությանը հավանություն տրվեց միաձայն։ 

